
Бәяләмә филология фәннәре докторы, профессор Д.Б.Рамазанованың «Татар телендә кешегә 

бәйләнешле лексика» монографиясенә багышлана. Танылган диалектологның әлеге китабында 
сайлап алынган лексик-семантик төркем диахроник һәм синхроник аспектта, башка телләр 
белән чагыштырып өйрәнелә; кешегә бәйле кайбер атамалардагы мәгънә күчешләре 
тасвирлана; бу сүзләрнең генетик катламнары ачыклана; фин-угыр телләре белән уртак 
лексикадан кызыклы мисаллар китерелә. Хезмәттә кешегә бәйле сүзләр төркеменең телдә 
борынгыдан формалашкан булуы бай фактик материал нигезендә дәлилләнә. 
 

Төп төшенчәләр: лексика, лексик-сематик төркем, соматизмнар, терминнар. 
 
Борынгы чорлардан алып бүгенге көнгә 

кадәр кешелекнең телне һәм аның асылын 
ахырына хәтле ачып бетерә алганы юк. Тел 
белеме фәненең һәр үсеш этабында бу 
проблемага багышланган үзенчәлекле 
теорияләр, хезмәтләр дөнья күргән. Алардан 
соң килгән буыннар да телнең моңарчы билгеле 
булмаган үзенчәлекләрен ачуга зур өлеш 
керткән, шул рәвешле телдә яңа юнәлешләр 
барлыкка килгән. 

Бүгенге көн тел белеме фәнендә эшчәнлек 
XX гасыр ахырында кабул ителгән үсеш 
юнәлеше кысаларында алып барыла. Тел 
аралашу, танып белү чарасы итеп кенә түгел, ә 
милләтнең мәдәни коды буларак та өйрәнелә 
башлады. 

Шул юнәлештә фәнни эзләнүләр барлыкка 
килү, дөнья күләмендә социомәдәни 
процессларның үсү-үзгәрүе, фәндә тел һәм 
мәдәният мөнәсәбәтләрен өйрәнә торган махсус 
тармак – лингвокультурология оешуга этәргеч 
бирде. Әлеге фән тамырлары белән гуманитар 
фәннәрнең мәдәният һәм тел чигендә тора, 
турыдан-туры аларның үзара бәйләнешен 
өйрәнә. 

Телне, бигрәк тә аның сүзлек байлыгын 
халыкның мәдәнияте, аның фикерләве, фикер 
йөртү үзенчәлекләре белән бәйләнештә алып 
барганда кешенең фәлсәфи карашларын, уй 
йөртү үзенчәлекләрен тирәнрәк аңлап булуы 
бүген күп кенә телче галимнәр тарафыннан 
кабул ителә. Татар теле материаллары 
нигезендә лингвокультурологик 
тикшеренүләрне, нигездә, Казан федераль 
университеты базасында эшләүче галимнәр 

алып бара. Ике дистә ел эчендә филология 
фәннәре докторы, профессор 
Р.Р.Җамалетдинов җитәкчелегендә фәнни 
мәктәп тә оешты. 

Татар лингвокультурологиясе өлкәсендә 
тикшерәсе һәм ачыклыйсы мәсьәләләр бихисап, 
шул ук вакытта бүген әлеге эшләрне башкару 
ысуллары һәм юнәлешләренең чикләре инде 
якынча билгеләнгән булуы алдагы 
тикшеренүләр өчен уңай җирлек тудыра. Бу 
нисбәттән соңгы елларда телләрнең сүзлек 
фондын өйрәнү мәсьәләләренә игътибар арту 
сөйләшләрдә генә сакланып килгән сүзләрне 
төрле яссылыкта тикшерүне дә актуальләштерә. 
Җирле төбәкләрдәге үзенчәлекләрне барлау 
һәм диалекталь лексиканы өйрәнү дә тел – 
мәдәният багланышларын ачыклауга зур өлеш 
кертә, лингвокультурологик эзләнүләр өчен бай 
материал бирә. 

Диалектларның лексикасын төрле яклап 
өйрәнү тел белеме фәне өчен генә түгел, халык 
тарихы өчен дә әһәмиятле нәтиҗәләр ясарга 
мөмкинлек бирә. Телнең сүзлек фондын 
тулаем, комплекслы итеп тикшерүгә омтылу 
галимнәрне төрле алымнар белән 
тикшеренүләргә этәрә, лексик фондны төрле 
яклап барлау юллары ачыла. Әле күптән түгел 
генә дөнья күргән «Татар телендә кешегә 
бәйләнешле лексика» дип аталган шактый зур 
күләмле монография – нәкъ менә шундый 
тикшеренүләрнең берсе. Хезмәтнең авторы 
Д.Б.Рамазанова тел белгечләре арасында үзенең 
тирән эчтәлекле, үзенчәлекле фәнни хезмәтләре 
белән яхшы таныш. Ул – филология фәннәре 
докторы, профессор, Г.Ибраһимов исемендәге 

Тел, әдәбият һәм сәнгать институтының фәнни 
хезмәткәре, Татарстан Республикасының 
атказанган мәдәният хезмәткәре, Татарстан 
Республикасының атказанган фән эшлеклесе. 
Д.Б.Рамазанова ярты гасыр дәвамында татар 
теленең диалектларын өйрәнә, ул егерме дүрт 
китап (шул исәптән тугыз монография) һәм 
сүзлек авторы, аның татар теленең 
диалектологиясе, тарихы, лексикология һәм 
лексикография, ономастика, терминология, 
татар халкының матди һәм рухи мәдәнияте 
турында 450 дән артык фәнни мәкаләсе дөнья 
күргән. 

«Татар телендә кешегә бәйләнешле 
лексика» хезмәте танылган галимәнең 
Татарстан Республикасы һәм Россиянең 
татарлар яшәгән өлкәләренә үткәргән 
экспедицияләрдә тупланган материаллары 
нигезендә язылган. Бу китапта кеше белән 
бәйле лексика төрле яссылыкларда тикшерелә. 

Билгеле булганча, әлеге лексика, тарихи 
күзлектән караганда, бик борынгы чорларда 
формалашкан. Татар телендә кешенең әгъза 
атамаларын, рухи халәтен, холкын белдерә 
торган сүзләрдән торган лексик-семантик 
төркем күләме белән дә, тотрыклылыгы 
ягыннан да беренче урында тора. Хәзерге тел 
белемендә зур үсеш алган антропоцентризм 
юнәлештә башкарылган хезмәтләр моның 
шулай булуын һәрдаим дәлилләп тора. 

Д.Б.Рамазанованың хезмәте биш бүлектән 
тора. Беренче һәм икенче бүлекләр кешенең тән 
төзелеше белән бәйле берәмлекләрне 
тикшерүне күздә тота: кеше әгъзалары 
атамалары һәм аларда мәгънә күчешләре, шул 
әгъзаларның сыйфатлары белән бәйле сүзләр 
барлана. Әлеге бүлекләрдә кеше әгъзаларының 
гомуми үзлекләре сыйфатлана. Автор аларның 
сүзлек составында иң борынгы катлам булуына 
һәм шуңа күрә күпчелек төрки телләр өчен 
уртак икәнлегенә басым ясый, әгъза 
атамаларында терминлыкка хас сыйфатлар 
(конкретлык, төгәл эчтәлеклелек һ.б.) 
табылуын ассызыклый. 

Телнең сүзлек составында бу 
берәмлекләрнең урынын билгеләгәндә, галимә 
соматизмнарның төрле өлкәләргә (кием-салым, 
бизәнү әйберләре, үлчәү берәмлекләре, җир-су 
атамалары, флора һәм фауна, ономастика һ.б.) 
караган лексик-семантик төркемнәргә үтеп 
керүен күрсәтеп кенә калмый, бәлки аның 
юлларын (семантик күчешләр, номинация 
алымы, метафора, чагыштырулар һ.б.) да ача. 
Мәсәлән, баш сүзенең мәгънә үсешендә әлеге 

алымнарның барысы да күзәтелә, моны 
хезмәттә китерелгән таблицалар да ачык 
чагылдыра. Соматизмнардагы күпмәгънәлелек 
аларның аеруча борынгы катлам икәнен 
күрсәтеп торуы Д.Б.Рамазанова хезмәтендә бай 
фактик материал нигезендә дәлилләнгән. Бу 
яктан әлеге китап телнең иҗтимагый күренеш 
икәнен раслый, үстерә бара. Иҗтимагый үсеш-
үзгәреш барышында җәмгыятьтә туган һәрбер 
яңалык, яңа артефактларны атау ихтыяҗы кеше 
өчен иң таныш һәм иң якын әгъзалар белән 
чагыштырып белдерелә: 1) күз  буш тишек, 
чокыр  икмәктәге күзләр  шәл бәйләгәндәге 
тишекләр  ачкыч тишеге  тегермән ташы 
тишеге һ.б.; 2) күз – кайнап чыга торган 
чишмәнең тулып торган чокырыкүлләвекнең 
уртасы  җылу  мөлдерәмә тулы чиләк һ.б. 
 боткада май чокыры һ.б. Автор хаклы 
рәвештә күпмәгънәлелекнең сәбәбе, нигезе 
борынгылыкта, дип саный. 

Монографиянең өченче бүлегендә кешенең 
холкын, эчке дөньясын, психик халәтен сурәтли 
торган сүзләр анализлана. Бу төркем сүзләр 
мәгънә эчтәлеге, шулай ук килеп чыгышы, 
сүзьясалыш үзенчәлекләре белән дә телдәге 
башка берәмлекләрдән аерылып тора. 

Кешене бәяли торган сүзләрнең мәгънәләре 
конкретлык җитмәү белән характерлана. 
Мәсәлән, чибәр сүзе матур сүзенең синонимы 
буларак билгеле. Әмма ул сөйләшләрдә 
«яхшы», «әйбәт», «шәп», «тәртипле», «сак, 
ипләп (йөрү)» мәгънәләрендә дә күзәтелә. Бу 
өлкәгә караган кайбер сүзләрнең мәгънәләре 
бөтенләй үзгәреп китәргә мөмкин: 
кыланчыклану → мактану, кылану – эреләнү 
һ.б. 

Татар сөйләшләрендә қукы, тәкәббер, 
тәпәренү кебек сүзләргә бай семантик спектр 
хас. Автор аларның тамырдагы күпсанлы 
морфологик вариантларын туплап, аңлатып 
бирә, татар теленең эчке, семантик һәм 
грамматик мөмкинлекләрен ачыклый. 

Кешенең холкын, эчке рухиятен сыйфатлый 
торган сүзләр килеп чыгышлары һәм 
формалары белән дә үзенчәлекле. Бу төркем 
берәмлекләрнең зур өлеше ясалма сүзләр һәм 
алар телдәге продуктив кушымчалар ярдәмендә 
ясалалар: зиһенле, ямьсез, акыллы, чәүчәләк, 
күркәм; баштак, портак; кукыр, ацуланқыр, 
сизгер; борнай, сатай һ.б. 

Кешене характерлый торган сүзләрнең 
кайберләре тарихта билгеле булган 
шәхесләрнең исемнәренә, социаль терминнарга 

кайтып калган очраклар да бар: каун, йот, 
әзмәвер һ.б. 

Татар халык медицинасы лексикасы һәм 
кайбер авыру атамаларын барлауны һәм 
тикшерүне күздә тоткан дүртенче бүлек моңа 
кадәр лингвоструктур һәм башка аспектларда 
махсус тикшеренү объекты булмаган 
материалны туплап бирә. Авыру исемнәренең, 
авыруларны дәвалауда кулланыла торган 
һәртөрле алымнарның атамалары халыкның 
рухи дөньясы, ышанулары, эстетик карашлары 
белән тыгыз бәйләнгән, алар халыкның 
фәлсәфи, гамәли фикер йөртүен күрсәтә. Болар 
барысы да халыкның телдә сурәтләнгән дөнья 
картинасын тудыруга зур өлеш кертә. Бу бүлек 
материаллары татар тел белемендә соңгы 
елларда актив үсеп килә торган 
лингвокультурологик эзләнүләр өчен бай 
чыганак булуы белән дә кыйммәтле. 

Бишенче бүлек «Кеше белән бәйле 
лексикада ясагыч кушымчалар» дип атала һәм 
хезмәттә мисал итеп китерелгән 
берәмлекләрдәге ясагыч кушымчаларны 
барлауга багышлана. Бу бүлектәге материал 
кеше белән бәйле лексиканың бик борынгы 
катлам булуын тагын бер кат исбатлый: 
берәмлекләр составындагы күпчелек ясагыч 
кушымчалар кайчандыр актив булсалар да 
(моны аларның шактый күп сүзләрдә 
очраулары дәлилли), хәзерге телдә аларның 
кайберләрен морфема буларак аеру да кыенлык 
тудыра. Мисал өчен, -әби: чәтнәби, чәтәби, 
әтәмби; -мыр/-мер: бетмер, кысмыр, 
пытымыр, чыкмыр һ.б. Шунысына да игътибар 
итәргә кирәк: бу кушымчалар әдәби телдә 
санаулы берәмлекләрдә генә күзәтелә, ә 
сөйләшләрдә аларны сүзьясагыч кушымча 
буларак аеру максатка ярашлы булуын 
исбатлый торган бай материал сакланган. 

Д.Б.Рамазанова хезмәтендәге зур 
яңалыкларның берсе – мисал итеп китерелгән 
берәмлекләрне семантик аспектта да өйрәнү. 

Гомумән, хәзерге тел белемендә семасиология 
юнәлеше активлашып бара. Әлеге монография 
дә заман таләпләренә җавап бирә торган, тел 
белемендәге актуаль проблемаларны күз 
уңында тоткан фәнни хезмәт буларак бәяләүгә 
лаек. Анда лексемалардагы мәгънә күчешләрен 
күзәтүгә зур урын бирелә, тамыр сүзнең мәгънә 
спектрын барлауга, шул спектрдагы 
мәгънәләрнең үсү юлларын ачыклауга игътибар 
ителә. 

Соматизмнарга хас мәгънә күчешләре 
арасында әгъза атамасы шул әгъзаны каплый 
торган кием, җайланма атамасы булып китү 
күренеше бик актив. Китапта әгъза – кием 
мәгънә күчеше системалы яктыртылып барыла. 
Бу закончалык тарих дәвамында кулланыштан 
төшеп калган атамаларны реконструкцияләргә 
ярдәм итә. 

Нәтиҗә ясап, шуны билгеләп үтәргә кирәк: 
әлеге хезмәт татар әдәби телендә һәм аның 
күпсанлы сөйләшләрендә кеше белән бәйле 
сүзләр төркеменең гаять бай, генетик яктан 
катлаулы, структур яктан күпкырлы булуын 
дәлилли. Анда бу сүзләрнең татар теле 
лексикасында төп урынны алып торуы һәм 
телнең лексик байлыгы формалашуда зур роль 
уйнавы күләмле фактик материал нигезендә 
исбатлана. Д.Б.Рамазанованың «Татар телендә 
кешегә бәйләнешле лексика» монографиясе тел 
белемендәге актуаль проблемаларны өйрәнүгә, 
хәл итүгә лаеклы өлеш кертә. Анда сайлап 
алынган темага караган материал югары 
дәрәҗәдә тикшерелгән һәм анализланган. Бу 
хезмәт татар теле лексикасының башка тематик 
төркемнәре буенча да яңадан-яңа эзләнүләргә, 
ачышларга этәрер дип уйлыйбыз. Татар 
халкының тормышында зур урын алып торган, 
төп төшенчәләрне атаган лексик байлыкны 
өйрәнү халыкның үткәнен тулырак күзалларга, 
мәдәнияте, яшәеше үзгәрүе нәтиҗәсендә телдә 
барган үсеш-үзгәрешне күзәтергә мөмкинлек 
бирәчәк. 

_______________________ 
 


